Мича жö тэ, Лымва!
Радейтана «Йöлöга» газетлöн бöръя номерысь ме окотапырысь лыдди «Лымваöд, Ньывсерöд, Висерöд» гижöд. И окота лои документъяс вылын пасйыштны, кысянь да кор заводитчöма Лымва сикт, мыйсянь лоöма юыслöн татшöм нимыс.
Лымва юалöн кузьтаыс 105 километр, заводитчö Сьöд да Лымва ёльяс öтласянінсянь. Öти местаын, Лыска ёльсянь, вит кымын километра, юыс оз кынмывлы. Первойысь Лымва казьтывсьö летописнöй документъясын 512 во сайын. 1485-öд воын Москуваса князь Иван Третий сетö Висер-Ньывсер пöлöн олысьяслы жалованнöй грамота, кöні тшöктö найöс пöльзуйтчыны татчöс вöр-ванас, кыйсян угоддöяснас.
Лымва сикт заводитысьясöн вöлöмаöсь изьвасаяс. Найö тöдмалöмаöсь татчöс местаяссö Висер вичкоö да Небдінса ярманга вылö волігöн. Изьвасаяс петлісны Лымва вылö Эжва йывсянь, Помöсдін пыр. Висер вичкоöдз Помöсдінсянь 100 сайö верст, а шойччыны да шонтысьны вöлі некöн. Мöдарсянь, эжвасаяс унаöн ветлывлісны Изьва вылö нажöтка корсьны. И сідзжö мучитчисны кузь туй вуджигöн шойччан места абутöм вöсна. Ветлысь-мунысьяс корöны овмöдны Помöсдін-Висер туй шöрын кодöскö, медым сы ордын позис шонтысьны. И со 1845-öд воын Вöлöгдаса казеннöй да государственнöй эмбур кузя палаталöн Указ серти Лымва нöрысö, Лымшорысь вылöджык, Нюршор бокö вуджöдöны овны Джиянысь 70 арöса Ыджыд Матвей Егор Поповöс, сылысь гöтырсö – 61 арöса Евсей Устяöс, пиянсö – 25 арöса Матвейöс, 22 арöса Тимаöс, 17 арöса Иванöс, налысь гöтыръяссö да челядьсö. Кулöмдінса лесничествоö Вöлöгдаысь воöм землемеръяскöд вундöны быд ай лов вылö 15 десятинаöн му-видз, сетöны чери кыйöм вылö Лымва юлысь юкöн, матыса ёльяссö.
Сэки жö Пугдым ю вылö овмöдчö Висерысь Петыр Гриша Коюшев, босьтö арендаö 12 во кежлö сэтысь вöр-васö. Тайö Коюшевыс вöлöма збой да мудер мортöн, тшöкыда пышъявлöма, абу волывлöма вичкоö каитчыны. Сы вылö Пугдымын уджавлöма став семьянас Типö сиктысь Платон Габов. Кор арендаыс помасис, Пугдымын олысьяс лэччисны бöр, Гриша Коюшев кулі 1848-öд воын.

1845-öд воын Лымва сиктса медводза олысь став котырнас воліс Висер вичкоö висьтасьны-каитчыны. Сэки Поповъяс ассьыныс оланінсö гижöдöмаöсь кык нимöн – Лымва да Микулай. Вичко книгаын рочöн пасйöмаöсь тадзи: «д.Лымва или д.Никольское». Та подув вылын позьö шуны, мый Поповъяслöн овмöдчытöдз тані кодкö вöлöма нин, вöдитöма видз-му. Та йылысь висьталö и важся часовня. Сійö вöлöма Микола угодник нима. Часовнясö лэптылöмаöсь 1833-öд воын, кор Коми му пасьтала муніс ыджыд висьöм-мор. Татшöм часовняяссö сэки строитлісны уналаын, медым сувтöдны висьöмсö. Часовнялöн нимыс, тыдалö, йитчöма Никольское  - Микулай шуöмкöд.

Öні Лымва сиктын часовня сулалö на. Ме сійöс видлалі кык во сайын, кор сэтчö кайлі Джиянысь Геннадий Иванович Поповкöд. Сы бöрын ме век думайта, мед эськö дыр на сулалісны татшöм часовняяс, мед эз кус олöмыс Лымва сиктын. Вöр-валысь сэтшöм мичлунсö, кутшöм Лымва нöрысын, ме некысь на эг аддзыв.

